
  MALTA

Fit-Tribunal ta’ Reviżjoni Amministrattiva
(Att dwar it-Taxxa fuq Dokumenti u Trasferimenti - Kap. 364 tal-Liġijiet ta’ Malta)
Maġistrat
Dr. Gabriella Vella B.A., LL.D.

Rikors Nru. 72/16

Bartholomeo Bonett u Nadia Bonett

Vs

Kummissarju tat-Taxxi

Illum 5 ta’ Ottubru 2010 

It-Tribunal,

Ra r-Rikors ippreżentat minn Bartholomeo Bonett u Nadia Bonett fis-26 ta’ Ottubru 2016 permezz ta’ liema jitolbu li t-Tribunal jiddikjara li l-ebda taxxa ulterjuri ma hija minnhom dovuta lill-Kummissarju tat-Taxxi in konnessjoni ma’ l-akkwist ta’ l-arja mill-ewwel (1) filata sal-filata numru sittax (16) flimkien ma’ garaxx f’basement level, liema garaxx huwa internament innumerat bħala numru għaxra (10), liema garaxx u arja jiffurmaw parti minn blokka bini fuq parti minn art magħrufa bħala “Ir-Ramla ta’ Buġibba” fi Triq Sant’ Antnin, Buġibba, limiti ta’ San Pawl il-Baħar;

Ra d-dokumenti annessi mar-Rikors promotur markati Dok. “A’ sa’ Dok. “C” a fol. 4 sa’ 15 tal-proċess;

Ra r-Risposta tal-Kummissarju tat-Taxxi permezz ta’ liema jopponi għall-appell tar-Rikorrenti u jitlob li l-istess jiġi miċħud, bl-ispejjeż kontra tagħhom, u minflok il-likwidazzjoni ta’ taxxa u taxxa addizzjonali tiġi kkonfermata stante li l-allegazzjonijiet u konsegwenti pretensjonijiet tar-Rikorrenti huma kollha nfondati fil-fatt u fid-dritt filwaqt illi l-likwidazzjoni ta’ taxxa u taxxa addizzjonali magħmula minnu huma ġusti u jistħoqqilhom konferma;

Ra d-dokumenti annessi mar-Risposta tal-Kummissarju tat-Taxxi markati Dok. “KT1” sa’ Dok. “KT7” a fol. 23 sa’ 38 tal-proċess;

Sema’ x-xhieda tar-Rikorrent Albert Bonett[footnoteRef:2] u tan-Nutar Dr. Anne Marie Tonna[footnoteRef:3] mogħtija waqt is-seduta ta’ l-20 ta’ April 2017 u ra d-dokument, ossia konvenju datat 10 ta’ Lulju 2013, esebit min-Nutar Dr. Anne Marie Tonna bħala Dok. “AT” a fol. 51 sa’ 53 tal-proċess, sema’ x-xhieda tal-Perit Claude Mallia mogħtija waqt is-seduti ta’ l-20 ta’ April 2017[footnoteRef:4] u tad-9 ta’ Jannar 2018[footnoteRef:5] u ra d-dokument esebit minnu markat Dok. “CM1” a fol. 71 sa’ 75 tal-proċess, sema’ x-xhieda tal-Perit Hector Zammit mogħtija waqt is-seduti tat-22 ta’ Frar 2018[footnoteRef:6] u ta’ l-4 ta’ Ġunju 2018[footnoteRef:7] u ra d-dokumenti esebiti minnu markati Dok. “ZH1” sa’ Dok. “ZH4” a fol. 87 sa’ 90 tal-proċess u sema’ x-xhieda ta’ Alex Frendo, rappreżentant tal-Kummissarju tat-Taxxi, mogħtija waqt is-seduta tat-22 ta’ Frar 2018[footnoteRef:8]; [2:  Fol. 54 sa’ 58 tal-proċess.]  [3:  Fol. 59 sa’ 62 tal-proċess.]  [4:  Fol. 63 sa’ 67 tal-proċess.]  [5:  Fol. 76 u 77 tal-proċess.]  [6:  Fol. 79 sa’ 82 tal-proċess.]  [7:  Fol. 91 sa’ 97 tal-proċess.]  [8:  Fol. 83 u 84 tal-proċess.] 


Ra n-Nota ta’ Sottomissjonijiet tar-Rikorrenti a fol. 100 sa’ 106 tal-proċess u ra in-Nota Responsiva tal-Kummissarju tat-Taxxi a fol. 108 sa’ 114 tal-proċess;

Ra l-atti kollha tal-kawża;

Ikkunsidra:

In forza ta’ kuntratt fl-atti tan-Nutar Dr. Anne Marie Tonna datat 4 ta’ Ġunju 2015[footnoteRef:9] ir-Rikorrenti akkwistaw mingħand is-soċjetà Rosnad Developments Limited the Showroom at ground floor level … from first course up to the sixteenth course, as well as the garage at basement level, which garage is internally numbered ten (10) … and the garage which is marked in yellow on the attached plan of a block of buildings built on a divided piece of land measuring circa five hundred eleven square meters (511 sq. mt.), forming part of a bigger piece of land known as “Ir-Ramla ta’ Buġibba” verso l-prezz ta’ €35,000. Dan it-trasferiment ġie komunikat lill-Kummissarju tat-Taxxi fit-12 ta’ Ġunju 2015[footnoteRef:10] u l-Kummissarju nkariga Perit, il-Perit Hector Zammit, sabiex jagħtih stima tal-valur reali ta’ dak akkwistat mir-Rikorrenti fiż-żmien tat-trasferiment. [9:  Fol. 5 sa’ 7 tal-proċess.]  [10:  Dok. “KT1” a fol. 23 sa’ 28 tal-proċess.] 


Wara li żamm id-deibtu aċċess il-Perit Hector Zammit ta’ stima tal-valur reali ta’ garage u ta’ showroom rispettivament għall-valur ta’ €19,000 u €320,000, komplessivament ammontanti għal €339,000[footnoteRef:11]. In bażi għall-istima tal-Perit Hector Zammit il-Kummissarju tat-Taxxi ħareġ Likwidazzjoni ta’ Taxxa bil-Kont Nru. IV131464[footnoteRef:12] fil-konfront tar-Rikorrenti permezz ta’ liema talab il-ħlas tas-somma ta’ €15,200 bħala taxxa fuq il-valur addizzjonali taxxabbli ta’ €304,000, flimkien mas-somma ta’ €3,040 rappreżentanti taxxa addizzjonali/penali. Permezz ta’ ittra datata 6 ta’ April 2016[footnoteRef:13] ir-Rikorrenti, tramite n-Nutar Dr. Anne Marie Tonna, oġġezzjonaw għall-Likwidazzjoni ta’ Taxxa maħruġa fil-konfront tagħhom in bażi għas-segwenti: il-valur dikjarat fil-kuntratt huwa l-valur reali tal-post u l-prezz dikjarat fil-kuntratt huwa l-prezz reali tal-proprjetà u għaldaqstant ma jħossux li huwa ġust li jeħlu l-valur miżjud, għax il-valur dikjarat fil-kuntratt huwa realment il-prezz ta’ kemm inxtara. Dawn kienu daħlu f’konvenju erba’ (4) snin ilu u kienu xtraw biss arja u mhux is-showroom mibnija u apparti minn hekk is-showroom hija interna u mhux viżibbli mit-triq. Nitlob li jiġi perit ieħor stante illi l-kompraturi jħossu li l-valur miżjud mhuwiex ġust għax il-prezz dikjarat fuq il-kuntratt huwa reali. [11:  Dok. “KT2” a fol. 29 sa’ 31 tal-proċess.]  [12:  Dok. “KT3” a fol. 32 tal-proċess.]  [13:  Dok. “KT4” a fol. 33 tal-proċess.] 


In segwitu għall-ittra ta’ oġġezzjoni, b’avviż datat 13 ta’ April 2016[footnoteRef:14] il-Kummissarju tat-Taxxi talab lir-Rikorrenti jissottomettu: stima tal-Perit, kopja tas-self mill-bank u rċevuti fiskali tax-xogħol li sar wara d-data tal-kuntratt. Ir-Rikorrenti rrispondew għal dan l-avviż tal-Kummissarju permezz ta’ ittra datata 21 ta’ April 2016[footnoteRef:15] mibgħuta mill-Perit Claude Mallia, fejn ġiet dikjarat illi: Mr. Bartholomeo Bonett (ID 444966M) purchased the undeveloped ‘airspace’ of the property as confirmed by the promise of sale and the contractual deed. I also declare that Mr. Bartholomeo Bonett (ID 444966M) himself was the builder of the entire unit working under my supervision. I also declare that I estimate that the general value of property in Buġibba way back in 2013 was circa 30% less of what it is today. [14:  Dok. “KT5” a fol. 34 tal-proċess.]  [15:  Dok. “KT6” a fol. 35 sa’ 38 tal-proċess.] 


B’deċiżjoni datata 3 ta’ Ottubru 2016[footnoteRef:16], il-Kummissarju tat-Taxxi rrifjuta l-oġġezzjoni tar-Rikorrenti stante li by Rule 3 of the Duty on Documents and Transfers Rules, 1993, it is established that the value of any property subject to duty under the Act “shall be the average price which such property would fetch if sold on the open market…” and the value of the property “shall be the value of such property on the date of the said transfer inter vivos…”. In determining the value of the immovable property transferred, the Commissioner has obtained the advice of his technical expert, who valued the said immovable property at an aggregate value of three hundred and thirty-nine thousand euro (€339,000). The Commissioner had no option other than to proceed with an assessment on the basis of the difference between the value of the immovable property in question as determined by him on technical advice and the declared price. On the other hand, the transferees failed to produce sufficient evidence to show that the value declared in the deed is correct. In view of the fact that the main point of the objection is that the property was an airspace at promise of sale stage and there is no contestation of the fact that the property consisted of a showroom and garage on the date of deed, the Commissioner sees no valid reason for discarding the advice obtained by him and confirms his assessment in that respect. As regards additional duty, this was imposed in terms of article 52(4)(a) of the Duty on Documents and Transfers Act (Cap. 364) whereby the transferee shall be liable to pay an additional duty equivalent to 20% of the amount of duty assessed by the Commissioner. The amount of additional duty properly chargeable in this case was €3,040. However, the Commissioner sees no valid reason to remit or reduce the additional duty incurred. Furthermore, in addition to the above-mentioned additional duty, the transferee shall be liable to pay interest at the rate of 0.75% per month or part thereof, in accordance with article 52(4)(1) of Cap. 364. Il-Kummissarju għalhekk ikkonferma li t-taxxa ulterjuri u t-taxxa addizzjonali dovuti mir-Rikorrenti in konnessjoni ma’ dan l-akkwist huma ta’ €15,200 u €3,040 rispettivament. [16:  Fol. 8 sa’ 10 tal-proċess.] 


In segwitu għad-deċiżjoni ta’ Rifjut ta’ Oġġezzjoni l-Kummissarju tat-Taxxi reġa’ ħareġ il-Likwidazzjoni ta’ Taxxa bil-Kont Nru. IV131464[footnoteRef:17] fil-konfront tar-Rikorrenti u talabhom iħallsu s-somma ta’ €15,200 bħala taxxa fuq il-valur addizzjonali taxxabbli ta’ €304,000, flimkien mas-somma ta’ €3,040 bħala taxxa addizzjonali u s-somma ta’ €912 rappreżentanti imgħax li laħaq iddekorra sat-3 ta’ Ottubru 2016, komplessivament ammontanti għal €19,152.00. Ir-Rikorrenti ħassewhom aggravati bid-deċiżjoni ta’ Rifjut ta’ Oġġezzjoni datata 3 ta’ Ottubru 2016 u bil-Likwidazzjoni ta’ Taxxa bil-Kont Nru. IV131464 maħruġa fil-konfront tagħhom u interponew dan l-appell minnhom u jitolbu li t-Tribunal jiddikjara li l-ebda taxxa ulterjuri ma hija minnhom dovuta in konnessjoni ma’ l-akkwist ta’ l-arja mill-ewwel (1) filata sal-filata numru sittax (16) flimkien ma’ garaxx f’basement level, liema garaxx huwa internament innumerat bħala numru għaxra (10), liema garaxx u arja jiffurmaw parti minn blokka bini fuq parti minn art magħrufa bħala “Ir-Ramla ta’ Buġibba” fi Triq Sant’ Antnin, Buġibba, limiti ta’ San Pawl il-Baħar. [17:  Fol. 11 u 12 tal-proċess.] 


Ir-Rikorrenti jibbażaw l-appell tagħhom fuq is-segwenti aggravji: (1) huma iddikjaraw il-valur reali tal-proprjetà in kwistjoni. Illi fil-fatt huma akkwistaw il-proprjetà tagħhom mingħand is-soċjetà Rosnad Developments Limited wara erba’ snin li kienu għamlu l-konvenju. Allura huwa ovvju li l-proprjetà kienet għoliet xi ftit fil-valur. Illi apparti dan ir-Rikorrenti qegħdin ukoll jistrieħu fuq il-valutazzjoni li għamel il-professjonista l-Perit Claude Mallia, rapport anness u markat Dok.C[footnoteRef:18]; (2) illi jidher ċar li l-Kummissarju tat-Taxxi qiegħed jagħti importanza li fuq din l-arja inbniet ‘showroom’. Fil-verità l-potenzjalità ta’ dak li inbena ma jista’ qatt iservi bħala ‘showroom’ fil-veru sens tal-kelma u dan peress li din il-proprjetà ma għandha l-ebda aperturi għat-triq u d-daħla u l-aċċess tagħha huwa limitat ħafna minħabba li l-aċċess huwa wieħed komuni ma’ l-appartamenti l-oħra. Ghalhekk il-kelma ‘showroom’ li intużat fil-kuntratt bħala definizzjoni tal-proprjetà in kwistjoni minn nutar Dr. Anne Marie Tonna hija waħda żbaljata. Illi anke fejn jirrigwarda l-garaxx in kwistjoni. Dan ma hu garaxx xejn iżda huwa ‘loading and unloading bay’ u dan skond il-permess tal-Mepa. Għalhekk anke d-deskrizzjoni li ngħatat bħala garaxx fil-kuntratt ta’ akkwist hija waħda li tinftieħem ħażin; (3) illi jidher ċar ukoll li fl-evalwazzjoni tal-prezz ġie meħud in konsiderazzjoni l-permess u l-potenzjalità ta’ din l-arja li fuqha jinbnew ħames sulari oħra. Illi bid-dovut rispett, il-permess li jinbnew ħames sulari oħra huwa tas-soċjetà Rosand Developments Limited u mhux ta’ l-appellanti u dan peress li l-appellanti xtraw biss minn l-ewwel (1) filata sal-filata numru sittax (16) flimkien. Dan li jista’ jinbena fuq is-sittax-il filata ma huwiex ta’ l-appellanti u għalhekk ma jistax jittieħed in konsiderazzjoni fl-evalwazzjoni tal-proprjetà; (4) illi fuq kollox din l-arja ġiet mibnija mir-rikorrenti stess[footnoteRef:19].  [18:  Fol. 13 sa’ 15 tal-proċess.]  [19:  Rikors promotur, fol. 1 u 2 tal-proċess.] 


Il-Kummissarju tat-Taxxi jopponi għall-appell tar-Rikorrenti u jitlob li l-istess jiġi miċħud u minflok il-likwidazzjoni ta’ taxxa u taxxa addizzjonali magħmula minnu tiġi kkonfermata stante li: (1) l-allegazzjonijiet u l-pretensjonijiet ta’ l-appellanti huma kollha nfondati fil-fatt u fid-dritt; (2) illi l-artikolu 52(1) tal-Kap. 364 jipprovdi li meta l-Kummissarju jkun sodisfatt li l-prezz jew dak li jkollu jingħata bi ħlas jew valur għal immobbli kif dikjarat f’kuntratt ta’ trasferiment ikun inqas minn ħamsa u tmenin fil-mija (85%) tal-valur reali kif stabbilit mill-Kummissarju, huwa għandu jgħaddi biex jiddeċiedi b’ordni bil-miktub l-ammont ta’ taxxa dovuta. Minn evalwazzjoni teknika li saret, irriżulta li l-prezz dikjarat huwa inqas minn 85% tal-valur reali fid-data tat-trasferiment; (3) illi effettivament ma huwiex qed jiġi kontestat li fid-data tat-trasferiment, ossia fl-4 ta’ Ġunju 2015, il-proprjetà mertu ta’ dawn il-proċeduri kienet tikkonsisti fi proprjetà mibnija u mhux arja; (4) illi jsegwi għalhekk li l-likwidazzjoni tat-taxxa u taxxa addizzjonali mertu ta’ dawn il-proċeduri hija ġusta u timmerita konferma.

Wieħed mill-aggravji fuq liema r-Rikorrenti jibbażaw l-appell tagħhom mid-deċiżjoni ta’ Rifjut ta’ Oġġezzjoni u mill-Likwidazzjoni ta’ Taxxa bil-Kont Nru. IV131464 maħruġa kontirhom jittratta dwar it-trapass ta’ żmien bejn id-data tal-konvenju u d-data tal-kuntratt ta' trasferiment finali, u jorbtu, għaliex hekk jidhrilhom li għandu jkun fiċ-ċirkostanzi ta’ dan il-każ, il-valur ta’ dak minnhom akkwistat mad-data tal-konvenju, ossia ma’ l-10 ta’ Lulju 2013. In sostenn ta’ dak minnhom pretiż ir-Rikorrenti jistrieħu fuq rapport tal-Perit Claude Mallia datat 17 ta’ Mejju 2016[footnoteRef:20], fejn jiddikjara illi a Comparative Market Analysis was made which involved the observance of sale value of similar types of properties in this particular location in 2013 to make a judgement on the relative value of this particular property. This analysis yielded a sale value rate of approximately €97/sqm for built up area for commercial use. … After having taken into consideration the above observations, size, time, condition, location and other factors which affect or may affect the valuation from time to time, I hereby value the property located at AIRSPACE FOR A GROUND FLOOR COMMERCIAL PREMISES AT FORMER ‘EROS GUEST HOUSE’ TRIQ SANT’ ANTNIN, BUGIBBA, SAN PAWL IL-BAHAR at thirty -ive thousand Euro (€35,000) on and as at the year 2013. [20:  Fol. 13 sa’ 15 tal-proċess.] 


Din il-pretensjoni tar-Rikorrenti però hija ġuridikament insostenibbli in kwantu tmur għal kollox kontra dak provdut fil-Liġi, senjatament fir-Regolament 3 tar-Regoli dwar it-Taxxa fuq Dokumenti u Trasferimenti, Leġislazzjoni Sussidjarja 364.06, dwar id-determinazzjoni tal-valur reali ta’ proprjetà trasferita għall-finijiet tat-taxxa fuq dokumenti u trasferimenti.

A tenur ta' l-imsemmi Regolament 3 tal-Leġislazzjoni Sussidjarja 364.06 kif applikabbli fiż-żmien mertu ta’ dawn il-proceduri, il-valur ta’ kull proprjetà soġġetta għat-taxxa skond l-Att, mgħoddija bi trasferiment inter vivos jew causa mortis, għandu jkun il-valur ta’ dik il-proprjetà fid-data tat-trasferiment inter vivos imsemmi jew fid-data tal-mewt tal-persuna li minnha jkun oriġina t-trasferiment causa mortis, skond il-każ, (hawnhekk iżjed ‘il quddiem imsejjħa “id-data rilevanti”)[footnoteRef:21] u dak il-valur għandu jiġi stabbilit skond dawn id-disposizzjonijiet. Minn dan il-provvediment tal-Liġi - kif applikabbli għall-każ in eżami - jirriżulta ferm ċar li l-punctum temporis applikabbli hija d-data ta’ l-att ta’ trasferiment finali, li fil-każ in eżami hija l-4 ta’ Ġunju 2015, u mhux id-data ta’ kwalunkwe konvenju li seta’ ippreċeda it-trasferiment finali. B’hekk nonostante l-fatt li l-valur dikjarat ta’ €35,000 seta’ ġie negozjat u miftiehem bejn is-soċjetà Rosnad Developments Limited u r-Rikorrenti fiż-żmien tal-konvenju, fid-dawl tal-Liġi kif applikabbli għall-każ in eżami, il-valur reali tal-proprjetà trasferita inter vivos neċessarjament għandu jkun il-valur fiż-żmien tat-trasferiment, u dana anke jekk u irrispettivament mill-fatt li tali trasferiment finali seħħ tul ta’ żmien apprezzabbli wara l-konvenju.  [21:  Enfasi tat-Tribunal.] 


Fid-dawl ta’ dan appena osservat għalhekk dan l-aggravju fuq liema r-Rikorrenti jibbażaw l-appell tagħhom ma jistax u ma għandux jiġi milqugħ in kwantu, jiġi ribadit, huwa ġuridikament insostenibbli. 

Aggravju ieħor fuq liema r-Rikorrenti jibbażaw l-appell tagħhom huwa li hekk kif jirriżulta mill-konvenju datat 10 ta’ Lulju 2013, huma akkwistaw arja u mhux proprjetà immobbli u li l-proprjetà immobbli eventwalment trasferita lilhom bil-kuntratt finali nbniet minnhom a spejjeż esklussivi tagħhom; fatturi dawn li skonthom ma ttieħdux in konsiderazzjoni mill-Perit Hector Zammit.

Fir-rigward fin-Nota ta’ Sottomissjonijiet tagħhom ir-Rikorrenti jissottomettu li: fattur ieħor li ma ġiex meħud in konsiderazzjoni huwa wkoll il-fatt li l-appellanti xtraw arja u kienu huma stess li għamlu manwalment ix-xogħol tal-bini f’din l-arja. Dan ġie iddikjarat minn l-appellant Albert Bonett fix-xhieda tiegħu kif ukoll permezz ta’ numru ta’ dokumenti fosthom ir-risposta li ntbagħtet lid-dipartiment datata 21 ta’ April 2016, esebita bħala dok KT6 a fol. 35 tal-proċess. Illi Albert Bonett fix-xhieda tiegħu spjega li huwa xtara din l-arja mingħand il-partner tiegħu imbagħad huwa żviluppaha. Jgħid li kienu għamlu konvenju imbagħad wara aktar minn sentejn kienu għamlu l-kuntratt ta’ akkwist. Stqarr li l-prezz kien €35,000 u għalih ma kienx ġust li l-Kummissarju tat-Taxxi għax meta kien sar il-konvenju x-xogħol tal-bini kien “mejjet għal kollox”. Kif intqal aktar il-fuq huwa stqarr li x-xogħol ta’ kostruzzjoni għamlu kollu hu għax hu bennej u minn meta ffirma l-konvenju għal meta ffirma l-kuntratt hu laħaq bena[footnoteRef:22].  [22:  Para. 11 u 12 tan-Nota ta’ Sottomissjonijiet tar-Rikorrenti, fol. 103 tal-proċess.] 


Li l-istat ta’ dak li kellu jiġi akkwistat mir-Rikorrenti skond il-konvenju datat 10 ta’ Lulju 2013 inbidel sa’ meta effettivament sar l-akkwist finali da parte tagħhom fl-4 ta’ Ġunju 2015, ma jirriżultax biss minn dak li ra l-Perit Hector Zammit meta żamm l-aċċess tiegħu, imma jirriżulta mill-istess konvenju datat 10 ta’ Lulju 2013 u kuntratt datat 4 ta’ Ġunju 2015. In effetti fil-konvenju datat 10 ta’ Lulju 2013[footnoteRef:23] hemm stipulat u miftieħem li is-soċjetà Rosnad Developments Limited obbligat ruħha li tbiegħ u tittrasferixxi lir-Rikorrenti, li a loro volta obbligaw ruħhom li jixtru u jakkwistaw, the airspace at ground floor level … from the first course up to the sixteenth course, as well as the airspace for the construction of a garage at basement level[footnoteRef:24], which garage will be internally numbered ten (10) and the garage which is marked in yellow on the attached plan of a block of buildings built on a divided piece of land circa five hundred eleven square meters (511 sq. mt) forming part of a bigger piece of land known as “Ir-Ramla ta’ Buġibba”… which block is situated in Triq Sant’ Antnin, Buġibba, limits of San Pawl il-Baħar, from where it is accessible. Bil-kuntratt finali datat 4 ta’ Ġunju 2015[footnoteRef:25] ir-Rikorrenti akkwistaw mingħand is-soċjetà Rosnad Developments Limited the Showroom at ground floor level … from first course up to the sixteenth course, as well as the garage at basement level, which garage is internally numbered ten (10)[footnoteRef:26] … and the garage which is marked in yellow on the attached plan of a block of buildings built on a divided piece of land measuring circa five hundred eleven square meters (511 sq. mt.), forming part of a bigger piece of land known as “Ir-Ramla ta’ Buġibba”. … The said property is situated in Triq Sant’ Antnin Buġibba, limits of Saint Paul’s Bay from where it is accessible.  [23:  Fol. 51 sa’ 53 tal-proċess.]  [24:  Enfasi tat-Tribunal.]  [25:  Fol. 5 sa’ 7 tal-proċess.]  [26:  Enfasi tat-Tribunal. ] 


Fid-dawl tal-fatt li r-Rikorrenti obbligaw ruħhom li jixtru u jakkwistaw żewġ arjiet iżda xtraw proprjetà immobbli mibnija, senjatament showroom u garage, sabiex jissosstanzjaw il-pretensjoni tagħhom li l-Likwidazzjoni ta’ Taxxa bil-Kont Nru. IV131464 in kwantu bbażata fuq stima tal-valur reali ta’ showroom u garaxx fiż-żmien tat-trasferiment, hija eċċessiva, ir-Rikorrenti jeħtiġilhom jippruvaw li l-iżvilupp ta’ l-arjiet formanti s-soġġett tal-konvenju datat 10 ta’ Lulju 2013 fi proprjetà mibnija sar minnhom u a spejjeż tagħhom.

Fir-rigward ir-Rikorrent[footnoteRef:27] xehed illi fil-mori tal-konvenju huwa personalment, in kwantu bennej di professjoni, kien bena l-immobbli eventwalment akkwistati bl-att ta’ trasferiment finali u li fiż-żmien tat-trasferiment dawn kienu f’shell form. Għall-mistoqsija tat-Tribunal imma bnejtha waħdek, għandek in-nies miegħek, il-materjal minn fejn iġġibu? ir-Rikorrent wieġeb inġib il-materjal imma l-blokka kollha jiena bnejtha w ippreċiża fiżikament, għax jiena xogħoli bennej hux. Mistoqsi meta bena l-blokka in kwistjoni - u b’hekk inkluż l-immobbli eventwalment akkwistati minnu u minn martu - ir-Rikorrent wieġeb li dan sar fl-2015. [27:  Xhieda mogħtija waqt is-seduta ta’ l-20 ta’ April 2017, fol. 54 sa’ 58 tal-proċess.] 


Ir-Rikorrenti ressqu bħala xhud lin-Nutar Dr. Anne Marie Tonna[footnoteRef:28] illi in kontro-eżaami għall-mistoqsija kif tispjega l-fatt li fil-kuntratt hija dikjarata bħala showroom u garage meta fil-fatt hemm naqra diskrepanza bejn x’hemm fil-kuntratt u x’qed jiġi allegat li nxtara? Jiġifieri showroom u garage minn naħa imbagħad minn naħa l-oħra qed jiġi dikjarat li airspace u loading and unloading bay? wieġbet fil-konvenju kien għadha airspace, ma setgħax jixtri showroom għax kien għadha ma teżistix imma meta ġejna biex nippubblikaw il-kuntratt ma stajniex niddikjaraw li hija airspace għax dakinhar kienet kostruwita. Però kienet il-kostruzzjoni u l-arranġamenti kollha li saru ġo fiha saru a spejjeż ta’ Bartholomeo Bonett għaliex il-kumpanija biegħethielu ineżistenti airspace biss għax ma kienetx hemm is-showroom. Imma sal-ġuranta tal-kuntratt peress li għaddew sentejn u huwa bennej laħaq tellagħha u għalhekk ma stajniex ngħidu aktar airspace, ma stajniex niddikjarawha iktar airspace għax kienet kostruwita.     [28:  Xhieda mogħtija waqt is-seduta ta’ l-20 ta’ April 2017, fol. 59 sa’ 62 tal-proċess.] 


Xehed ukoll il-Perit Claude Mallia[footnoteRef:29], illi ddikjara li l-arja kont ivvalutajtha ħamsa u tletin elf Euro (€35,000). Jiena niftakar li bħala żviluppaturi dawn kienu ġew għandi biex nagħmel fesibility study. Mistoqsi minn kien mar għandu l-Perit Mallia wieġeb l-owners tal-blokka kollha … wieħed minnhom kien Albert Bonett stess. … L-ieħor kien in-nutar kollega tiegħu[footnoteRef:30]. Mistoqsi mit-Tribunal u kellhom xi konnessjoni n-nutar u s-sur Bonett, kellhom xi soċjetà, xi partnership, xi ħaġa? il-Perit Mallia wieġeb kellhom soċjetà bejniethom[footnoteRef:31] u għall-mistoqsija ulterjuri tat-Tribunal jiġifieri kienu huma li kellmuk biex isir dan il-proġett? il-Perit wieġeb bħala klijenti kont ngħaraf lilhom it-tnejn jiena[footnoteRef:32]. Dawn ġew għandi anki biex joħorġu feasibility study anke biex jiffinanzjaw il-proġett u bħala valutazzjoni meta jinbena jiena kont tajtu dak iż-żmien li ma kienx iż-żmien ta’ illum, valur ta’ mija u tletin elf (€130,000) mibni u finished - u dana, skontu, għall-ħanut biss. Il-Perit spjega din l-istima ta’ €130,000 bil-mod segwenti: taf inti l-feasibility study tara l-costings imbagħad jekk tbiegħ l-oġġett u l-0ġġett dak iż-żmien kont stmajtu mija u tletin elf (€130,000) biex nara l-feasibility tal-proġett kollu. Ovvajment  minn dawn il-mija u tletin elf (€130,000) trid tneħħi l-fattur tal-bini li bħala kostruzzjoni dak huwa wieħed mill-agħar sularijiet bħala costs għax dan is-sular irid jiflaħ seba’ sulari allura l-istruttura tiġi ħafna expensive u ovvjament il-finishes. Wieħed irid jagħmel il-finishes li huma skond l-aċċess tad-diżabilità eċċ, eċċ u bħala arja biss, excluding construction costs u finishing costs with a margin of profit ukoll ta’ thirty five thousand (€35,000) għax dan kull min jagħmel żvilupp irid ikollu marġini ta’ profitt, jixtri l-arja, għandu l-construction costs imbagħad għandek margin, hekk biss seta’ dak iż-żmien joħroġ. Waqt is-seduta tad-9 ta’ Jannar 2018, il-Perit Claude Mallia esebixxa breakdown - Dok. “CM1” a fol. 71 sa’ 75 tal-proċess - ta’ spejjeż allegatament inkorsi għall-kostruzzjoni ta’ l-immobbli akkwistati mir-Rikorrenti. [29:  Xhieda mogħtija waqt is-sedta ta’ l-20 ta’ April 2017, fol. 63 sa’ 67 tal-proċess.]  [30:  Enfasi tat-Tribunal.]  [31:  Enfasi tat-Tribunal. ]  [32:  Enfasi tat-Tribunal.] 


Fil-fehma tat-Tribunal, minkejja dak allegat mir-Rikorrent u nonostante l-assunzjoni li għamlet in-Nutar Anne Marie Tonna, ossia li x-xogħol ta’ kostruzzjoni bilfors sar a karigu tar-Rikorrenti għaliex il-ftehim mas-soċjetà Rosnad Developments Limited kien biss għall-akkwist ta’ l-arjiet, ir-Rikorrenti ma irnexxilhomx jippruvaw b’mod sodisfaċenti li l-immobbli minnhom akkwistati in forza tal-kuntratt datat 4 ta’ Ġunju 2015 ġew mibnija u żviluppati minnhom u dan a karigu tagħhom. L-iktar elementi determinati fir-rigward ta’ din l-osservazzjoni jirriżultaw b’mod ċar mix-xhieda tal-Perit Claude Mallia u mid-dokument minnu esebit markat Dok. “CM1” a fol. 71 sa’ 75 tal-proċess.

Mix-xhieda ta’ l-imsemmi Perit jirriżulta b’mod ċar li l-klijenti tiegħu għall-fini ta’ l-iżvilupp tal-blokka sitwata fi Triq Sant’ Antnin, San Pawl il-Baħar, inkluż għalhekk l-arjiet formanti s-suġġett tal-konvenju datat 10 ta’ Lulju 2013, kienu r-Rikorrent Bartholomeo Bonett u l-business partner tiegħu, li kellhom soċjetà bejniethom. Il-Perit fl-ebda ħin ma qal jew iddikjara li l-immobbli akkwistati mir-Rikorrenti bil-kuntratt datat 4 ta’ Ġunju 2015 inbnew mill-istess Rikorrenti a spejjeż esklussivi tagħhom. Apparte minn hekk il-breakdown ta’ l-ispejjeż allegatament relattivi għall-kostruzzjoni esebit mill-Perit - Dok. “CM1” - liema kostruzzjoni jidher li saret fil-mori tal-konvenju, huwa datat 27 ta’ Novembru 2017, ossia data fil-mori ta’ dawn il-proċeduri u żmien ferm wara li l-bini kien inbena. Dan il-fatt juri biċ-ċar li dan id-dokument ma huwiex id-dokument oriġinali li seta’ ħareġ il-Perit Claude Mallia fiż-żmien tax-xogħlijiet, dokument li jekk xejn kien meħtieġ anke sabiex jitħallas huwa stess tul il-kors ta’ l-inkarigu tiegħu, imma huwa dokument li ġie redatt appożitament għall-finijiet ta’ dawn il-proċeduri. Ladarba ma ġiex ippreżentat il-Bill of Quantities oriġinali, it-Tribunal ma jistax jistabilixxi b’mod sodisfaċenti min effettivament ħallas għall-ispejjeż relattivi għall-iżvilupp in kwistjoni, inkluż għall-iżvilupp ta’ l-arjiet formanti s-suġġett tal-konvenju datat 10 ta’ Lulju 2013, u għalhekk ċertament ma jistax jikkonkludi li tali spejjeż saru esklussivament mir-Rikorrenti. Apparte minn hekk, ir-Rikorrenti ma ppreżentaw l-ebda riċevuta pertinenti għal ħlasijiet li setgħu saru għall-fini ta’ tali żvilupp, riċevuti dawn li fiċ-ċirkostanzi kienu jkunu l-aqwa prova li l-iżvilupp ta’ l-arjiet sar mir-Rikorrenti a spejjeż esklussivi tagħhom. Għalkemm ir-Rikorrent Bartholomeo Bonett iddikjara li huwa bennej di professjoni u għalhekk għamel ix-xogħol ta’ kostruzzjoni kollu hu u waħdu, xorta waħda huwa mistenni li ħallas għall-materjal utilizzat għall-iżvilupp taż-żewġ arjijiet, għall-kiri jew użu ta’ l-inġenji meħtieġa għall-kostruzzjoni u għas-servizzi prestati mill-Perit Claude Mallia iżda, l-ebda tip ta’ riċevuta ma ġiet ippreżentata fir-rigward.

Fid-dawl ta’ dan osservat għalhekk ma jirriżultax b’mod sodisfaċenti li r-Rikorrenti akkwistaw mingħand is-soċjetà Rosnad Developments Limited arjiet u mhux bini. Konsegwentement għalhekk, l-istima tal-valur reali fiż-żmien tat-trasferiment trid u għandha tkun stima tal-valur reali ta’ proprjetà mibnija u mhux sempliċement ta’ arjiet; stima kif fil-fatt ta l-Perit Hector Zammit inkarigat mill-Kummissarju tat-Taxxi.

Għaldaqstant, dan l-aggravju ta’ l-appell ukoll ma huwiex ġustifikat u b’hekk ma jistħoqqx li jiġi milqugħ. 

Aggravju ieħor fuq liema r-Rikorrenti jibbażaw l-appell tagħhom huwa li għalkemm l-akkwist kien ta’ bini, dak minnhom akkwistat ma kienx u ma setgħax jitqies bħala showroom u garage għaliex kienu bakery/confectionery u loading & unloading bay, u konsegwentement għalhekk l-istima tal-Perit Hector Zammit tal-valur reali fiż-żmien tat-trasferiment ta’ showroom u garage hija kjarament eċċessiva. 

F’tali rigward ir-Rikorrent Bartholomeo Bonett[footnoteRef:33] xehed illi għalkemm fil-kuntratt ta’ trasferiment hemm dikjarat li hu u martu akkwistaw showroom u garage, hi proprju meta ħareġ il-permess mhijiex showroom għax faċċata m’għandhiex. Din fiha sittin pied ‘il ġewwa common area imdaħħla bejni u bejn il-flattijiet. Jiġiferi hi bħala faċċata m’għandhiex, ħames piedi kull ma għandha faċċata u qegħdin sittin pied ‘il ġewwa. Għall-mistoqsija jiġifieri meta intom ddikjarajtu din li hija showroom, in-nutar niżżlet li hija showroom, fil-verità mhux is-showroom kif nifhmuha normalment jiġifieri? ir-Rikorrent wieġeb showroom tista’ tifhem ħafna affarijiet biha hux u għall-mistoqsija ulterjuri x’tifhem biha showroom? huwa wieġeb aktar setgħet issir ħanut milli showroom. Ir-Rikorrent iddikjara wkoll li l-permess li għandu bħal’ issa fuq il-fond in kwistjoni huwa ta’ bakery. Fir-rigward tal-garaxx huwa ddikjara dan mhux garaxx dak loading u unloading bay għal fuq, għax peress li t-triq hija pedestrian area hemmhekk, peress li hemm il-bakery ma jistgħux joqgħodu karozzi ġot-triq allura meta applika għall-permess kellna inħallu post biex il-van li ngħabbu x-xogħol ikollu aċċess għal ġos-site biex ma joqgħodx fit-triq. [33:  Xhieda mogħtija waqt is-seduta ta’ l-20 ta’ April 2017, fol. 54 sa’ 58 tal-proċess.] 


B’referenza għad-deskrizzjoni ta’ dak akkwistat mir-Rikorrenti, il-Perit Claude Mallia[footnoteRef:34] xehed illi hi mhijiex showroom, skond il-permess tal-Planning Authority dik hija bakery, permess ta’ bakery. Kellna ħafna limitazzjonijiet jiġigieri meta ġejna biex napplikaw għall-permess għax dan mhuwiex ħanut normali. Dak iż-żmien il-Planning Authority jew MEPA dak iż-żmien, kienet li biex ikollok ħanut proprju irid ikun inqas minn 75 sqaure meters u l-fatt li kien aktar minn 75 square meters kien limitat għall-użu li għandu u waħda mill-użujiet li kienet aċċettabbli dak iż-żmien kienet bakery. L-applikazzjoni bdejnieha jekk mhux sejjer żball fl-2011 u l-ewwel permess kien ħareġ fl-2012 xi sena wara. Għall-mistoqsija issa inti Perit, showroom x’tifhem biha? il-Perit Mallia wieġeb normalment showroom anki l-Planning Authority jqisuha bħala class 4 retail jew class 4B retail illum. Again showroom hija definita illi tagħmel display ta’ oġġetti biex tbiegħ, ovvjament ta’ bakery mhuwiex il-każ u għall-mistoqsija ulterjuri din il-proprjetà, din l-arja li ġiet żviluppata li ngħidulha showroom fil-verità tista’ tagħmel dan is-show ta’ l-affarijiet? huwa wieġeb le, biex isir hekk irid isir application dak li ngħidulha għal change of use mal-Planning Authority. Sa’ fejn naf jiena skond il-local plans eżistenti ma naħsibx li huwa permissibbli għax konna nagħmluha hekk. … Fiżikament again, min iħares minn barra, hu ġie disinjat li tidħol għall-bakery minn kuritur li huwa shared ma’ residenza jiġifieri huwa limitat. Għall-mistoqsija tat-Tribunal jiġifieri frontage fuq it-triq m’għandhiex din? il-Perit Mallia wieġeb le m’għandux u biex niftehmu l-BHS tas-Sliema kif inhu llum, dan jixxerja l-entrance mar-residenti għax dak għandu r-residenti wkoll. F’dan il-każ agħar minn hekk għax lanqas għandu frontage fuq. Dan trid tidħol minn kuridur mingħalija wisa’ xi tlett metri, imbagħad jiġi t-taraġ u l-lift tar-residenti imbagħad tgħaddi minn ħdejh mingħalija minn passaġġ ta’ 1.5 meters jiġifieri ħames piedi, imbagħad tiġi għall-ħanut, li skond il-Planning Authority sal-ġuranta tal-lum huwa permess għall-bakery. … Jiena kont tajtu ħafna pariri jiġifieri li dan il-ħanut huwa limitat u tant hu hekk li sa’ fejn naf jiena sal-lum għadu ma nkeriex. Fir-rigward tal-garaxx il-Perit Claude Mallia xehed dak mhux garaxx, dak huwa loading bay, il-Planning Authority dak iż-żmien meta konna għadna fl-istadju li l-permess ma ħariġx, kienu ġiegħluna li jekk isir dan il-bakery, minn fejn ħa jgħabbu u jħottu l-materjal tagħhom u ġiegħluna li wieħed minn dawk li qed jissejħu garaxxijiet ikun loading bay. Fil-fatt hemm loading bay, hemm il-lift, hemm il-goods lift ġo fih biex jitla’ u jinżel il-materjal u hemm fire escape ukoll għall-unit li huwa taraġ.  [34:  Xhieda mogħtija waqt is-seduta ta’ l-20 ta’ April 2013, fol. 63 sa’ 67 tal-proċess.] 


Ix-xhieda tar-Rikorrent Bartholomeo Bonett u tal-Perit Claude Mallia trid tiġi ikkunsidrata fid-dawl tal-prinċipju ġuridiku contra testimonium scriptum testimonium non scriptum non fertur, liema prinċipju huwa, a sua volta, regolat bis-segwenti prinċipji ulterjuri:

Meta l-kontraenti jinkorporaw fi skrittura l-fethim ta’ bejniethom, għandu jiġi preżunt li dak li riedu jiftiehmu fuqu niżżluh f’dik l-iskrittura. Għalhekk m’għandux ikun leċitu li wieħed mill-kontraenti jdaħħal f’dak il-ftehim klawsoli oħra li mill-kitba ma jirriżultawx, jekk ma jkunux klawsoli sekondarji li jkunu qegħdin ifissru jew jiċċaraw il-klawsoli prinċipali[footnoteRef:35]; [35:  Farrugia v. Piscopo, deċiża mill-Qorti ta’ l-Appell fil-31 ta’ Mejju 1943 - Vol. XXXI.I.627.] 

Għalkemm huwa veru li provi orali jistgħu jiġu ammessi biex jiġu diluċidati punti oskuri ta’ kitba, jew f’każi ta’ impunjazzjoni ta’ dik il-kitba, iżda l-provi orali mhumiex ammissibbli biex ifissru dak li fih innifsu huwa diga ċar[footnoteRef:36];   [36:  Attard v. Mamo, deċiża mill-Qorti ta’ l-Appell fis-26 ta’ Mejju 1943 - Vol. XXXI.I.441.] 

Ir-regola li kontra l-prova miktuba ma tistax tiġi ammessa prova testimonjali mhix applikabbli meta l-prova tiġi offerta biex tiġi mfissra aħjar l-intenzjoni tal-kontraenti li tkun espressa b’mod ambigwu jew oskur, jew meta jrid jiġi pruvat xi fatt inċidentali jew aċċessorju li jkun konċiljabbli ma’ l-att[footnoteRef:37]; [37:  Muscat v. Fiteni, deċiża mill-Qorti ta’ l-Appell fis-17 ta’ Jannar 1917 - Vol. XXIII.I.780; Mifsud v. Mifsud, deċiża mill-Prim’ Awla tal-Qorti Ċivili fis-27 ta’ Jannar 1937 - Vol. XXIX.II.1203; Rizzo v. Anastasi, deċiża mill-Qorti ta’ l-Appell fl-20 ta’ Jannar 1930.] 

Il-prinċipju ‘contra testimonium scriptum testimonium non scriptum non fertur’ jibqa’ jseħħ sakemm il-Qorti ma tkunx presważa illi hemm żball fil-kuntratt, jew li tħalla barra xi patt għal xi raġuni speċjali.  

Meta x-xhieda tar-Rikorrent u tal-Perit Claude Mallia tiġi kkunsidrata fid-dawl ta’ dawn il-prinċipji ġuridiċi jirriżulta immedjatament evidenti li r-Rikorrenti ma irnexxilhomx jikkontradiċu b’mod sodisfaċenti dak li jirriżulta mill-kuntratt finali fl-atti tan-Nutar Dottor Anne Marie Tonna datat 4 ta’ Ġunju 2015 dwar x’ġie akkwistat minnhom. In effetti din it-testimonjanza biss ma hijiex suffiċjenti biex tikkontradiċi dak li hemm stipulat fil-kuntratt. Għalkemm kemm ir-Rikorrent u l-Perit Mallia jiddikjaraw li dak li ġie akkwistat kienu bakery u loading & unloading bay u l-Perit Mallia jgħid li fil-fatt il-permess li kien ikopri l-fondi trasferiti kien appuntu għal bakery u loading & unloading bay, għal xi raġuni dan il-permess ma ġiex esebit. Ma hemmx dubju li tali permess kien ikun il-prova primarja biex tiġi ippruvata l-allegazzjoni tar-Rikorrenti, tant illi waqt ix-xhieda tal-Perit Claude Mallia t-Tribunal stess irrimarka li dan il-permess kellu jiġi esebit fl-atti ta’ dawn il-proċeduri. Mingħajr tali permess kull ma għandu quddiemu t-Tribunal hija t-testimonjanza orali tar-Rikorrent u tal-Perit Mallia, liema testimonjanza kif ingħad ma hijiex suffiċjenti biex dak li hemm stipulat fil-kuntratt jiġi debitament u sodisfaċentament kontradett.

Fiċ-ċirkostanzi għalhekk it-Tribunal ma jistax għajr li jqis li r-Rikorrenti effettivament akkwistaw showroom u garaxx, hekk kif fil-fatt dikjarat fl-atti ta’ trasferiment finali, u għaldaqstant anke dan l-aggravju ma jistax jiġi milqugħ in kwantu mhux ġustifikat. 

Fir-Rikors promotur ir-Rikorrenti jikkontendu wkoll u jressqu bħala aggravju ulterjuri l-allegazzjoni li l-użu tal-kliem “showroom” u “garage” fl-att ta’ trasferiment finali biex jiddeskrivu dak li ġie minnhom akkwistat mingħand is-soċjetà Rosnad Developments Limited kien żball tan-Nutar li ppublikat l-att, ossia in-Nutar Dottor Anne Marie Tonna. Minkejja dak allegat mir-Rikorrenti però l-imsemmija Nutar, għad illi xehdet quddiem it-Tribunal, fl-ebda ħin u bl-ebda mod ma ddikjarat li hija ħadet żball fid-deskrizzjoni ta’ dak li ġie akkwistat mir-Rikorrenti. Fix-xhieda li tat waqt is-seduta ta’ l-20 ta’ April 2017[footnoteRef:38], għall-mistoqsija inti bħala natura fiżikament din l-arja rajtha? in-Nutar Tonna wieġbet jiena din l-arja rajtha għax kumbinazzjoni ma nogħqodx il-bogħod minn dik iż-żona u lill-klijent nafu u ġieli rajtu on site u għall-mistoqsija ulterjuri jiġifieri apparti li inti tista’ tiddikjara li sar quddiemek, bħala nutar inti tista’ tiddikjara li f’dik id-data kienet arja? in-Nutar wieġbet kienet għadha lanqas biss bdiet il-binja anzi kien għad hemm xi ħaġa li lanqas biss waqgħet mill-kostruzzjoni eżistenti li kien hemm. … Però imbagħad il-kuntratt sar xi sentejn wara fl-2015 u sa’ dakinhar kienet telgħet u tlestiet. Għall-mistoqsija tat-Tribunal jiġifieri imbagħad li nbiegħ kienet is-showroom u l-garage? in-Nutar wieġbet kienet is-showroom u l-garage, kienu kostruwiti sa’ dakinhar. Għall-mistoqsija quddiemek ġie dikjarat kif qalet il-Maġistrat li hija showroom, din fil-verità kienet showroom, inti rajtha? in-Nutar Tonna wieġbet jiena qatt ma erġajt dħalt naraha minn ġewwa jiġifieri ma nafx x’inhi imma fir-realtà m’għandhiex faċċata mit-triq, trid tidħol għaliha minn parti li hija qisha shared mal-komun. Ma tidhirx minn barra, kif tgħaddi mit-triq ma tarahiex minn barra.  [38:  Fol. 59 sa’ 62 tal-proċess.] 


Minn din ix-xhieda jirriżulta b’mod ċar ħafna li mhux biss in-Nutar Anne Marie Tonna ma tikkonfermax li l-użu tal-kliem “showroom” u “garage” biex jiġi deskritt x’ġie akkwistat mir-Rikorrenti kien żball da parte tagħha, talli lanqas kienet taf eżatt x’inbena fuq l-arjiet li dwarhom kienu ftehmu r-Rikorrenti u s-soċjetà Rosnad Developments Limited fil-konvenju datat 10 ta’ Lulju 2013. Minn dan loġikament isegwi li n-Nutar iddeskriviet dak akkwistat mir-Rikorrenti bħala “showroom” u “garage” għaliex hija ġiet infurmata mill-partijiet kontraenti li dak li kien qed jiġi trasferit kienu appuntu showroom u garage.

Għaldaqstant dan l-aggravju wkoll mhux ġustifikat u bħala tali ma jistħoqqx li jiġi milqugħ.

In fine u hawn ukoll bħala aggravju ta’ l-appell, ir-Rikorrenti jikkontendu li l-istima tal-Perit Hector hija fi kwalunkwe każ eċċessiva għaliex ix-showroom/fond minnhom akkwistata għandha potenzjal ferm limitat peress li ma għandhiex faċċata fuq it-triq u lanqas għandha aċċess dirett tagħha iżda aċċess komuni ma’ l-appartamenti fil-kumplament tal-blokk ta’ appartamenti sovrastanti l-istess showroom. Fil-fehma tat-Tribunal però din il-kontestazzjoni tar-Rikorrenti ukoll ma hijiex ġustifikata in kwantu mix-xhieda tal-Perit Hector Zammit jirriżulta b’mod ċar li għall-fini ta’ l-istima tiegħu huwa ħa in konsiderazzjoni l-limitazzjonijiet kollha li jolqtu l-fondi akkwistati mir-Rikorrenti, inkluż li l-potenzjal ta’ l-istess fondi.

Fix-xhieda li ta waqt is-seduta tat-22 ta’ Frar 2018[footnoteRef:39], il-Perit Hector Zammit iddikjara li għall-fini ta’ l-istima tiegħu għall-valur ta’ €320,000 ghax-showroom u għall-valur ta’ €19,000 għall-garaxx naturalment ħadt in konsiderazzjoni s-size tagħhom, il-location fejn qegħdin, jekk humiex finished, per eżepmju jekk qed nara sew fil-każ tal-garaxx qiegħed indikat bħala ġebel u saqaf u anki s-showroom jidhirli ġebel u saqaf. Kont għamilt rimarka fil-każ tas-showroom li hija located f’post ċentrali però l-frontage tagħha huwa limitat. In kontro-eżami l-Perit Zammit ikkonferma li għadda tali rimarka u ħa tali fatt in konsiderazzjoni għall-fini ta’ l-istima tax-showroom iżda ddikjara wkoll li jekk minix sejjer żball kienet tifforma parti minn xi kumpless li huwa located quite centrally fil-każ ta’ dan f’San Pawl il-Baħar. Fir-rigward ta’ l-istima li ta għal showroom il-Perit Hector Zammit iddikjara jidhirli li l-kelma showroom toħroġ mid-deskrizzjoni tal-kuntratt tan-Nutar, jekk minix sejjer żball dak iż-żmien min kien ġie jurini l-post kien semma’ possibilità ta’ xi offices jew xi clinics li allura ma tantx tiddependi daqstant milli jkollu faċċata kbira eżempju jekk ħa jkollok dental clinic jew hekk mhux daqstant importanti li jkollok faċċata kbira. … Il-kelma showroom toħroġ mid-deskrizzjoni ta’ kif qiegħda fil-kuntratt, il-potenzjal tagħha, għax għalkemm hija showroom tista’ tagħmilha xi ħaġa oħra. Mistoqsi bħala Perit u bl-esperjenza li għandek inti, għandha potenzjal ta’ showroom din? il-Perit Zammit wieġeb għandha wkoll imma probabli kont nużaha għal skop differenti jiena. … Il-punt tiegħi mhux biex ngħid li n-Nutar ħa żball, jiena qed ngħid fil-każ tal-kuntratt ġiet deskritta bħala showroom però l-potenzjal tagħha probabbli, għax kieku ngħidlek fl-opinjoni tiegħi ma nużahiex bħala showroom, kieku nużaha għal skop differenti imma ma jfissirx li m’għandhiex valur b’daqshekk. … Il-valur tagħha tajtulha fuq dak li rajt jiena bil-potenzjal tagħha, fil-location tagħha u bil-finishes tagħha. Għar-rimarka tat-Tribunal jiġifieri mhux neċessarjament bħala showroom? il-Perit Zammit wieġeb eżattament. Fir-rigward tal-garaxx, mistoqsi jekk fil-verità dan kienx loading & unloading bay, il-Perit Zammit wieġeb m’għandix nota f’dak is-sens. Jiena li għandi huwa li għandu size ta’ 20 square meters u li qiegħed at basement level, a garage u qed ngħid one car space. Mistoqsi kellux pjanti f’idejh meta għamel l-istimi tiegħu u b’mod partikolari jekk rax li fuq tali pjanti l-garaxx kien fil-fatt indikat bħala loading & unloading bay, il-Perit Zammit wieġeb ma niftakarx kellix kopja, imma hawn għandi floor plan jiġifieri hawn isfel għandi mitkub li d-dokumenti preżentati kienu Land Registry plan u floor plan jiġifieri probabbli kelli wkoll pjanta dak il-ħin għax kieku ma ktibthiex. … Jekk nara l-pjanti forsi niftakar, ma nafx jekk kienux dokumenti li kienu preżentati lili mid-dipartiment jew kien ġabhom il-klijent miegħu, imma l-punt huwa x’rajt jiena. [39:  Fol. 79 sa’ 82 tal-proċess.] 

Meta reġa xehed quddiem it-Tribunal waqt is-seduta ta’ l-4 ta’ Ġunju 2018[footnoteRef:40], il-Perit Hector Zammit tenna li jiena li nkun rajt inkun ktibtu hawnhekk jiġifieri per eżempju fil-każ tas-showroom kont qed ngħid li kienu garaxx u kienu showroom kienu ovvji. U showroom centrally located but with little frontage u kienet shell jidhirli din, ġebel u saqaf, dakinhar li kont rajtu jien. L-area tagħha kienet xi 490 sqaure meters però l-istruttura kienet xi 300 square meters jiġifieri ma hijiex zgħira. Kienet daqsxejn limitata bħala frontage fejn hemm xi 3 meters frontage però stmata bħala showroom u garaxx għaliex kienu mibnija u kienu jidhru li ilhom ftit mibnija jiġifieri l-assessment tiegħi dakinhar tal-kuntratt li skond hawnhekk kien bhal 4 ta’ Ġunju tas-sena 2015. Il-bini jidher illi kien ilu hemmhekk. Kienu stmati bħala strttura, bħala binja. In kontro-eżami l-Perit Zammit iddikjara jekk l-iżball huwa fit-terminu tal-kelma showroom dik jiena rajt il-proprjetà u stmajt lilha. Issa jekk tgħidli isma din hija showroom imbagħad tgħidli isma mhijiex idejali għal showroom, dik imbagħad mhux problema tiegħi. … il-potenzjal li tajtha huwa fil-kundizzjoni li nibdiha u fil-location li hi. Issa kieku qeigħda fil-pjazza b’xi frontage ta’ xi 10 metri dik ħa tkun stmata differenti. Jiena għalhekk jiġifieri nkun mort fuq il-post. Rajt f’liema kundizzjoni hi, rajt l-aċċess tagħha, rajt il-potenzjal, rajt il-viċinanzi tagħha mal-kumplament ta’ l-attività kummerċjali. … Jiena I would put a question mark fuq il-kelma showroom għaliex dan seta’ kien restaurant għall-argument. Imma ħa noqgħod ngħid isma’ jiena stmajtu bħala restaurant dak? Jiena stmajt il-proprjetà li rajt. … Huwa rrelevanti l-użu propost tagħha jiġifieri jiena x’jagħmel biha fl-aħħar jista’ jagħmilha clinic jekk irid għada pitgħada, mhux ħa noqgħod ngħidlu għaliex din għandha potenzjal aħjar ta’ clinic milli ta’ showroom jew ta’ restaurant aħjar minn showroom; jiena rajt il-proprjetà u fl-opinjoni tiegħi qed nara x’potenzjal jista’ jkollha. Għall-mistoqsija tat-Tribunal però meta inti fin-notamenti tiegħek niżżiltha bħala showroom, xi ħaġa ġiegħlek tniżżilha bħala showroom għaliex rajtha adebita bħala showroom. Meta mort init jiġifieri hi kienet qiegħda b’mod tali li tista’ tintuża bħala showroom? il-Perit Zammit wieġeb tista’ tintuża għaliex aħna l-ideja li s-showroom bilfors ikollha frontage, ovvjament jekk ikollha frontage fuq it-triq u minflok trid sekonarja tkun fuq triq prinċipali, ovvjament il-fatturi kollha se jiżdiedu jew inaqqsu l-valur tal-proprjetà. Fil-każ ta’ din il-proprjetà xorta tista’ tintuża. Daqskemm hawn hwienet li huma internal u trid tidħol ġo kuridur biex tidħol għal ġol-ġanut. Mhux qed ngħidu l-Belt biss għaliex riċentement mort iż-Zurrieq ġo qishom garaxxijiet kienu u kollha ħwienet kienu. Jiġifieri dak ukoll m’għandhomx frontage w allura għaliex m’għandux frontage jiġi zero value?… Ħanut, showroom, restaurant, whatever, hu x’inhu għandu potenzjal kummerċjali.  [40:  Fol. 91 sa’ 97 tal-proċess.] 


Minn din ix-xhieda jirriżulta b’mod ċar li l-Perit ħa diversi aspetti in konsiderazzjoni għall-fini ta’ l-istima tiegħu ta’ l-immobbli akkwistati mir-Rikorrenti, stima din li l-imsemmija Rikorrenti ma rnexxilhomx jippruvaw b’mod sodisfaċenti li kienet stima żbaljata jew eċċessiva. Konsegwentment għalhekk ir-Rikorrenti lanqas ma rnexxielhom jippruvaw b’mod sodisfaċenti li l-Likwidazzjoni ta’ Taxxa bil-Kont Nru. IV131464, preċeduta bid-deċiżjoni ta’ Rifjut ta’ Oġġezzjoni datata 3 ta’ Ottubru 2016 fejn ġew appuntu likwidati t-taxxa u taxxa addizzjonali/penali dovuti, hija eċċessiva.

Fid-dawl ta’ dan kollu osservat it-Tribunal iqis li l-appell tar-Rikorrenti mid-deċiżjoni ta’ Rifjut ta’ Oġġezzjoni datata 3 ta’ Ottubru 2016 u mill-Likwidazzjoni ta’ Taxxa bil-Kont Nru. IV131464 ma huwiex ġustifikat u b’hekk ma jistħoqqx li jiġi milqugħ.

Għal dawn ir-raġunijiet it-Tribunal jaqta’ u jiddeċiedi billi jiċħad l-appell tar-Rikorrenti mid-deċiżjoni ta’ Rifjut ta’ Oġġezzjoni datata 3 ta’ Ottubru 2016 u mill-Likwidazzjoni ta’ Taxxa bil-Kont Nru. IV131464 maħruġa fil-konfront tagħhom u minflok jikkonferma l-istess imsemmija deċiżjoni u Likwidazzjoni ta’ Taxxa.

L-ispejjeż ta’ dawn il-proċeduri għandhom jiġu sopportati mir-Rikorrenti solidalment bejniethom.



MAĠISTRAT



DEPUTAT REĠISTRATUR                                                                                                                                                                                                                  




  
		2
image1.png




